
 

УДК 37.013.2:811.161.3 
АРГАНІЗАЦЫЯ ВУЧЭБНАЙ, ПАЗААЎДЫТОРНАЙ ВЫХАВАЎЧАЙ 

РАБОТЫ Ў МЕЖАХ ВЫКЛАДАННЯ ДЫСЦЫПЛІНЫ  
«БЕЛАРУСКАЯ МОВА (ПРАФЕСІЙНАЯ ЛЕКСІКА)» 

 
В. В. ПАНЕЖА  

Беларуска-Расійскі ўніверсітэт  
Магілёў, Беларусь 

 
У працэсе выкладання дысцыпліны «Беларуская мова (прафесійная 

лексіка)» выкарыстанне патэнцыялу інтэрактыўнага кабінета-музея садзейнічае 
развіццю камунікатыўных кампетэнцый, падтрымцы творчых здольнасцяў 
студэнтаў, фарміраванню гонару за ўнікальнасць уласнай культуры, паважлівага 
стаўлення да маральных і духоўных каштоўнасцей мінулых пакаленняў, 
пашырэнню цікавасці да культуры іншых народаў. Гэта прастора для студэнцкай 
аўдыторыі, у межах якой ажыццяўляецца пазнавальная, вучэбная і 
пазааўдыторная выхаваўчая дзейнасць. На занятках выкладчык мае магчымасць 
ажыццяўляць разнастайныя спосабы і віды вучэбнай і выхаваўчай працы з 
выкарыстаннем музейных сродкаў (экспанатаў) інтэрактыўнага кабінета-музея. 
Да такіх відаў працы адносяцца рознага роду лінгвакультуралагічная і 
пазнавальныя заданні: напрыклад, знайсці сярод экспанатаў музея розных культур 
пэўны прадмет побыту і параўнаць яго з беларускім/рускім экспанатам (прылады 
працы, віды арнаменту, адзенне, прадметы хатняга ўжытку: ручнікі, посцілкі, 
сурвэткі, посуд і інш.); адгадаць па апісанні, аб якім экспанаце ідзе гаворка; 
падрыхтаваць вуснае паведамленне, напісаць рэферат аб экспанаце (экспанатах) 
іншай краіны на выбар, параўнаўшы яго з аналагам сваёй культуры і інш. 

Да відаў пазааўдыторнай работы адносяцца распрацоўка і правядзенне 
тэатральных паказаў, народных святаў, экскурсій-квэстаў, інтэрактыўных 
віктарын з выкарыстаннем фонду інтэрактыўнага кабінета-музея і інш. 

На працягу 2019–2020 гг. па выніках праведзеных мерапрыемстваў 
(вучэбных і пазааўдыторных выхаваўчых) выпушчаны чатыры аўтарскія 
праекты з відэаматэрыяламі да іх: «Память сердца» (2019), «Сказочный 
калейдоскоп» (2019), «Комплексное использование интерактивного кабинета-
музея в процессе обучения РКИ», «Захапляльныя прыгоды з Пані Мурай: 
метадычная распрацоўка па арганізацыі пазааўдыторнай выхаваўчай работы і 
раскрыцці творчага патэнцыялу студэнтаў у межах вышэйшай навучальнай 
установы» (2020). Аўтары праектаў – В. В. Панежа і Н. У. Мурадзян.  

У 2021 г. выйшаў новы аўтарскі праект (аўтар В. В. Панежа) «Гавары са 
мной па-беларуску», які ўяўляе сабой метадычную распрацоўку па арганізацыі 
вучэбнай, пазааўдыторнай выхаваўчай работы у межах вывучэння дысцыпліны 
«Беларуская мова (прафесійная лексіка)» у вышэйшай навучальнай установе і 
папулярызацыі духоўнай спадчыны беларускага народа сярод суайчыннікаў за 
мяжой. Праект «Гавары са мной па-беларуску» − гэты вынік шэрагу 

мерапрыемстваў, накіраваных не толькі на папулярызацыю беларускай мовы  
і літаратуры, нацыянальных традыцый беларускага народа, але і захаванне 
духоўнай спадчыны беларускага народа. Аснову праекта склалі аўтарскія 
вучэбна-метадычныя распрацоўкі, прысвечаныя творчасці класікаў беларускай 
літаратуры У. Караткевіча і К. Крапівы, у прыватнасці, інтэрактыўная 
прэзентацыя «Быў. Ёсць, Буду…», інтэрактыўная віктарына «Неўміручасць 
таленту», імпрэза баек К. Крапівы і вершаў У. Караткевіча, крыжаванка па 
творах У. Караткевіча; вучэбна-метадычныя распрацоўкі семінараў «Гавары са 
мной па-беларуску», «Дык шануй, беларус, сваю мову!», праведзеныя аўтарам 
праекта ў Новасібірскім цэнтры беларускай культуры для членаў беларускай 
суполкі г. Новасібірска (Расійская Федэрацыя), творчых дарослых і дзіцячых 
калектываў Новасібірскага рэгіёну, студэнтаў Новасібірскага дзяржаўнага 
тэхнічнага ўніверсітэта; віктарына «Што я ведаю пра Беларусь?». 

Галоўная мэта праекта:  
1. Паглыбленне і стымуляванне цікавасці студэнтаў, суайчыннікаў за мяжой 

да культуры і гісторыі беларускага народа, яго духоўнай спадчыны.  
2. Абуджэнне цікавасці да беларускай мовы і літаратуры, багатай 

літаратурнай спадчыны. 
3. Раскрыццё дадатковых магчымасцей для міжпрадметных сувязяў паміж 

дысцыплінамі гуманітарнага профілю падчас правядзення семінараў, 
інтэрактыўных віктарын па творчасці беларускіх паэтаў і пісьменнікаў. 

3. Знаёмства грамадзян Беларусі і Расійскай Федэрацыі з гісторыяй, 
культурай, багатай літаратурнай спадчынай, традыцыямі братняга беларускага і 
рускага народаў.  

4. Умацаванне сувязі з грамадскімі суполкамі суайчыннікаў за мяжой.  
5. Павышэнне культуры міжнацыянальных зносін праз удзел у семінарах, 

анлайн-дыялогах, майстар-класах.  
Такім чынам, заняткі па беларускай мове ў тэхнічным вузе – гэта «шырокае 

поле» для знаёмства з культурай, багатай літаратурнай спадчынай, гераічнай 
гісторыяй і традыцыямі роднага краю, што, у сваю чаргу, з’яўляецца асновай 
грамадзянска-патрыятычнага выхавання маладога пакалення, а беларуская мова – 
галоўным фактарам захавання беларускай нацыі. Беларускі пісьменнік Змітрок 
Бядуля пісаў: «Не саромся, беларус, гаманіць па-свойму, на роднай мове бацькоў 
і дзядоў сваіх. Шануй сваю мову, шануй свае песні, казкі, звычаі і ўсё роднае – 
гэта спадчына дзядоў і вялікі нацыянальны скарб. Толькі тады цябе ўсе будуць 
шанаваць як чалавека, калі сам сябе будзеш шанаваць, калі не адкінеш свайго 
нацыянальнага багацця. А першы скарб нацыянальны – гэта родная мова». 

Сумеснай дзейнасцю мы павінны развіваць і падтрымліваць нацыянальную 
культуру, рабіць усё магчымае для таго, каб нацыянальная мова беларускага 
народа заняла належнае месца ва ўсіх сферах жыцця. Зразумела, што без 
захавання культурных каранёў, культурных традыцый асоба губляе повязь са 
сваім жыццёвым асяроддзем, а нацыя губляе духоўны патэнцыял, які дазваляе ёй 
рухацца наперад. 

